
穴位主治歌 

內庭穴歌 

原文 

內庭次指外。本屬足陽明。能治四肢厥。喜靜惡聞聲。

癮疹咽喉痛。數欠及牙疼。瘧疾不思食。耳鳴鍼便清。 

 

註釋 

內庭穴，在足之大指、次指外間陷中，屬足陽明胃經穴也。主治四肢厥逆，

喜靜，惡聞人聲，隱疹不快，咽喉腫痛，數欠，牙齦疼，瘧疾，不思飲食，耳內

蟬鳴等證。鍼三分，留十呼，灸三壯。 

 

 


